
Իրավական ակտի ընդունման անհրաժեշտությունը.

	Կարգավորման հարաբերությունների ներկա վիճակը 
Հայաստանի Հանրապետության համար ռազմավարական կարևոր նշանակություն ունեցող ծրագիր է Հյուսիս-հարավ ճանապարհային միջանցքի Ծրագիր 4 - Սիսիան-Քաջարան շուրջ 60 կմ նոր ճանապարհահատվածի (ներառյալ՝ Բարգուշատի թունելը) ներդրումային ծրագիրը (այսուհետ՝ Ծրագիր)։
Ծրագրի իրականացման արդյունքում հնարավոր կլինի կրճատել Սիսիան-Քաջարան ճանապարհային հատվածի երկարությունը, ինչի արդյունքում կնվազի երթևեկության տևողությունը, կավելանա տրանսպորտային միջոցների առկա 50 կմ/ժ միջին արագությունը (որը կհասնի շուրջ 100 կմ/ժ), կբարձրացվի երթևեկության հարմարավետությունն ու անվտանգությունը։ 
Ծրագիրը նախատեսվում է իրականացնել ըստ 3 ենթահատվածների /ենթածրագրերի/՝
· 27 կմ երկարությամբ Հյուսիսային հատված: Նախատեսվում է կառուցել ԱԶԲ և ԵՆԲ ֆինանսական միջոցների ներգրավմամբ: Համապատասխան վարկային համաձայնագրերը  ստորագրված են: 
· 24,2 կմ երկարությամբ Հարավային հատված: Նախատեսվում է կառուցել ՎԶԵԲ և ԵՆԲ ֆինանսական միջոցների ներգրավմամբ: 
Հյուսիսային և հարավային ենթահատվածների համապատասխան վարկային համաձայնագրերը  ստորագրված են, ծրագրերն ընթացքում են:
Ծրագրի Հյուսիսային և Հարավային ենթահատվածների վարկային համաձայնագրերով նախատեսված են դրույթներ այն մասին, որ վարկից մասհանումների համար պայման է հանդիսանում՝ Բանկի կողմից բավարար համարվող ձևով և բովանդակությամբ ապացույց, որ Ծրագրի միմյանց փոխկապակցված հատվածների կառուցման համար անհրաժեշտ գումարներն առկա են, մասնավորապես՝ Բարգուշատի թունելի կառուցման համար միջոցները:   
Ծրագրի 3-րդ ենթահատվածը՝ 8,6 կմ երկարությամբ Բարգուշատի թունելի կառուցումն է: Ըստ նախագծի՝ թունելի երկարությունը կլինի շուրջ 8.6 կմ, թունելի մեջ կառուցվող ճանապարհը կունենա երկու երթևեկելի գոտի և մայթեր՝ 10.6 մետր ընդհանուր լայնությամբ: Նախագծով նախատեսվում է թունելի երթևեկելի գոտու լրացուցիչ 3 մետր խորությամբ լայնացում յուրաքանչյուր 250 մետր մեկ՝ տրանսպորտային միջոցների արտակարգ կանգառներն ապահովելու համար։ Թունելի տակ նախատեսված է նաև ելք, որը կօգտագործվի տարհանման համար՝ արտակարգ իրավիճակների դեպքում։ Թունելը հագեցած կլինի առաջադեմ միջազգային չափանիշներին բավարարող Էլեկտրաէներգիայի մատակարարման և բաշխման, լուսավորության, տարհանման, օդափոխման, SOS ազդանշանման, ռադիոդիֆուզիոն, հրդեհաշիջման, տվյալների հավաքման, տեսահսկողության ավտոմատ համակարգերով: 
Հաշվի առնելով նախատեսվող տրանսպորտային ենթակառուցվածքի բարդությունը, անվտանգության ապահովման պահանջները, թունելի կառուցման և անվտանգության ԵՄ ստանդարտներին համապատասխանության անհրաժեշտությունը՝ նախատեսվում է Բարգուշատի թունելի կառուցման ծրագրի իրականացման և այս ոլորտի զարգացման նպատակով Ֆրանսիայի կառավարության հետ ռազմավարական համագործակցություն նախաձեռնել: Նախաձեռնության շրջանակներում Բարգուշատի թունելի կառուցման ծրագրի իրականացման տեխնիկական աջակցության և ֆինանսավորման նպատակով հայտ է ներկայացվել Ֆրանսիայի կառավարությանը։ Ֆրանսիայի կառավարության կողմից առաջարկվել են թունելների շինարարության ոլորտում առաջատար փորձ ունեցող թվով երեք ընկերություններ, որոնք նախնական հետաքրքրություն են հայտնել Ծրագրի իրականացման ուղղությամբ: Սակայն միայն «Վինչի Քոնսթրաքշն Գրանդս Փրոջեքթս» ու «Ռազել-Բեկ Սաս» համատեղ գործող ընկերությունն է հաստատել ծրագրին իր հետաքրքրությունը և մասնակցությունը: Նշված ընկերությունները  Ֆրանսիայում գործող մեծ շինարարական ընկերություններից են, որոնք իրականացնում են ճանապարհների, մայրուղիների, երկաթուղիների, քաղաքային ճանապարհային ցանցերի, շինարարական աշխատանքներ, աշխարհի տարբեր երկրներում իրականացրել են թունելների կառուցման աշխատանքներ։ Մասնավորապես, «Վինչի Քոնսթրաքշն Գրանդս Փրոջեքթս» ընկերությունը թունելաշինության մեջ աշխարհի առաջատարներից է և տարեկան իրականացնում է շուրջ 70 000 ծրագրեր։ Ներկայումս որպես կապալառու ներգրավված է Լիոն–Թուրին 57.5 կմ թունելի (Mont Cenis Base Tunnel) շինարարության մեջ, որը համարվելու է աշխարհում ամենաերկար թունելը։ 
Նախագծով առաջարկվող Հուշագրով սահմանվում են համագործակցության հիմնական ուղղությունները՝ Հուշագրով նախատեսվում է, որ Ծրագրի համար պետք է կիրառվի ընկերության վաղ ներգրավման (Early Contractor Involvement, «ECI») մեխանիզմ, որը բաղկացած է երկու փուլից. առաջին փուլը՝ նախապատրաստական աշխատանքների փուլն է, որի շրջանակներում կապալառուն կիրականացնի հետազոտական աշխատանքներ, կլավարկի և կմշակի թունելի կառուցման վերջնական նախագիծը, կառաջարկի Ծրագրի շինարարական աշխատանքների փուլի ( 2-րդ փուլ) հիմնական ուղղությունները, մասնավորապես՝ շինարարության փուլի համար պայմանագրային պայմանները, աշխատանքների ծավալը և Փուլ 2-ի արժեքի որոշումը, ինչպես նաև Ծրագրի ֆինանսավորման հարցում աջակցությունը։ Առաջին փուլի բարեհաջող ավարտման պարագայում, կողմերը պայմանավորվում են, որ կանցնեն 2-րդ փուլին:
Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
	Նախագիծը լրացուցիչ ֆինանսական միջոցների անհրաժեշտություն և ՀՀ պետական բյուջեի եկամուտներում և ծախսերում փոփոխություններ չի առաջացնում: 
	 
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Ծրագրի իրականացումը բխում է Հայաստանի Հանրապետության կառավարության 2021-2026 թվականների ծրագրի «Ճանապարհաշինություն» բաժնով նախատեսված Սիսիան-Քաջարան 60 կմ երկարությամբ նոր ճանապարհահատվածի, այդ թվում՝ շուրջ 9 կմ երկարությամբ Բարգուշատի թունելի կառուցման, Քաջարան–Ագարակ շուրջ 32 կմ ճանապարհի վերակառուցման, Քաջարանի 7 կմ երկարությամբ թունելի կառուցման, Հյուսիս-հարավ ճանապարհային միջանցքի Արտաշատ-Սիսիան 175 կմ ճանապարհահատվածի նախագծման և փուլային իրականացման միջոցառումից (6.2):
